
Deiliskipulagið var samþykkt í skipulags- og byggingarráði __________________ 

Samþykkt í bæjarstjórn _________________________ 

Deiliskipulagið öðlaðist gildi ______________________ 

 

Greinargerð þessi gildir með uppdrætti „Suðurbær sunnan Hamars“ dags. 5.3.2014 ásamt 
húsaskrá Byggðasafns Hafnarfjarðar 2013  og greinargerðin Suðurbær fornleifar sem Katrín 
Gunnarsdóttir fornleifafræðingur MA vann í janúar 2014. 

Fyrsta útgáfa skilmála þessara, sem er auglýst til kynningar, er merkt 0.0, næsta útgáfa sem 
gefin er út samhliða gildistöku verður merkt 0.1 og þar verður gerð grein fyrir þeim 
breytingum sem kunna að hafa átt sér stað síðan tillagan var auglýst. Síðari breytingar sem 
gerðar verða á skipulagsskilmálunum verður getið í þeirri röð sem þær eru afgreiddar í 
skipulags- og byggingarráði. Breytingarnar verða dagsettar og skilmálarnir fá nýtt 
útgáfunúmer. 

Útgáfa 0.1, Breytingar 19.5.2014:  Bætt við uppdráttum af breyttum skipulagsmörkum. 
Uppdráttur fyrir breytt mörk skipulags fyrir Hafnarfjörð Miðbæ 1981 sýnir á hvaða svæði 
upprátturinn fellur úr gildi.  Málfar lagfært og stafstningarvillur leiðréttar. 

Skilmálar  
5.3..2014 
 
 
 
 
 
FORSENDUR 
 
 
 
 
 
 
Afmörkun svæðis 
Svæðið er 16 ha. Syðsti hluti svæðisins er milli Suðurgötu og Hringbrautar. Mörk 
þess að norðan ná  að Suðurgötu 7-9 og Lækjargötu 2. Þá eru mörkin umhverfis 
Hamarinn og lóð Flensborgar eftir austurhluta Selvogsgötu og þaðan í suðvestur að 
Kvíholti, eftir Ölduslóð og Jófríðarstaðavegi að Hringbraut.  
 
Aðliggjandi skipulagssvæði 
Vestan við svæðið er skipulag Suðurgötu-Hamarsbrautar frá 2011 og skipulag fyrir 
Hafnarfjörð miðbæ frá 2001.  Norðan við Hamarinn, friðað náttúruvætti (1984), gildir  
skipulag Lækjargötu-Hamars (1999) og norð-austan við hann gildir deiliskipulag fyrir 
Öldugötu, Öldutún 2-6, Ölduslóð 1-10 og 12 og Hringbraut 1-15 (2008). Sunnan 
Hamarsins er deiliskipulag  Lækjargötu–Hamars (2005) sem nær yfir lóð Flensborgar 
og lóð nr. 16 við Hringbraut (2005). Austast gildir skipulag fyrir lóð Öldutúnsskóla 
(2009) og endurgert skipulag fyrir Hvamma (2010). Syðst gildir  deiliskipulag fyrir 
Jófríðarstaði -Skuld (2004) og Suðurgötu/Ásbraut (1988).  
Þar sem þetta skipulag skarast við eldri deiliskipulög verður mörkum þeirra breytt til 
samræmingar. Sá hluti skipulags Hafnarfjörður Miðbær 1981 sem nær yfir lóðir milli 
Brekkugötu og Suðurgötu að Selvogsgötu er felldur úr gildi. 
 
Markmið  
Bæjarstjórn Hafnarfjarðar samþykkti eftirfarandi markmið á fundi sínum 13.3.2013: 
Stuðla skal að heildstæðu byggða- og götumynstri í grónu hverfi og tryggja að 
nýbyggingar og viðbyggingar falli vel að því umhverfi sem fyrir er.  
Þakform og þakhalli verði ákvarðaður þannig að mælikvarði húsa sé í samræmi við 
umhverfið og byggðamynstur viðkomandi götu. Nýbyggingar og endurbyggingar húsa 
skulu vera með sama þakformi og ráðandi er við götuna.  
Skoðaðir verða möguleikar á útbyggingum  og svölum. 
Ekki verði heimilt að fjölga eignum í þegar byggðum húsum á deiliskipulagssvæðinu. 
Þá skal sérstaklega skoða svæðið sem St. Jósefsspítali hefur umráð yfir. 
Ákvarða í skipulagi staðsetningu göngustíga, vernda gróður og landslag þar sem 
þess er þörf. 
Jafnræðis skal gætt varðandi alla uppbyggingu varðandi hæð húsa og nýtingar-
hlutfall. 
Umferðaröryggi skal bætt t.d. með hringtorgi við aðkomu að Flensborg. 
Endalega skal gengið frá lóðamörkum á svæðinu. 

Tekið skal mið af stefumörkun um húsverndun í Hafnarfirði (2002), þar sem bent er á 
mikilvægi þess að hverfisvernda einstök hús og götumyndir og ekki verð gert ráð fyrir 
niðurrifi húsa á svæðinu nema í algjörum undantekningartilvikum. 
 
Aðalskipulag Hafnarfjarðar 2005-2025 
Skv. aðalskipulagi var svæðið íbúðarsvæði nema lóðir við Suðurgötu 41 og 
Hlíðarbraut 10 og 12 sem eru þjónustustofnanir (St. Jósefsspítali og leikskóli).  
Jófríðarstaðavegur 6, Hringbraut 46 og 48, Suðurgata 39b, 45 og 47 ásamt 
Hlíðarbraut 8 eru á blönduðu  íbúðar- og þjónustustofnanasvæði og Hringbraut 16 
var á verslunar- og þjónustusvæði.  
Þann 27.2. 2013 samþykkti bæjarstjórn Hafnarfjarðar breytingu á aðalskipulaginu 
þannig að lóðirnar Jófríðarstaðavegur 6, Hringbraut 46 og 48, Suðurgata 39b, 45 og 
47, Hlíðarbraut 8 og Hringbraut 16 eru nú á íbúðarsvæði. Lóðir við Suðurgötu 41 og 
Hlíðarbraut 10 og 12 eru áfram fyrir þjónustustofnanir. 
 
GREINING-SKRÁNING 
 
Landnotkun 
Svæðið er um 16 ha. 
349 íbúðir eða íbúðaeignir eru skráðar á svæðinu, 86 einbýlishús, 58 tvíbýlishús, 29 
þríbýlishús og 10 fjórbýli. Auk þess eru 5 íbúðir í einu húsi, í einu eru 7 íbúðaeignir 
skráðar og einu öðru 8 íbúðaeignir. Flest einbýlishúsin eru við Brekkugötu, Suðurgötu 
Jófríðarstaðaveg og Holtsgötu. Fjölbýlishúsin eru flest austast við Öldutún og 
Ölduslóð og syðst á svæðinu. Nýtingarhlutfallið miðast allt að 0.45 fyrir einbýsishús 
en á syðri hlutanum eru fleiri fjölbýlishús og þar er nýtingarhlutfallið allt að 0.65. Auk 
þess er Hamarinn sem er friðlýst náttúruvætti innan skipulagssvæðisins. 
 
Eignarhald 
Festar lóðir á svæðinu eru í eigu Hafnarfjarðarbæjar. Upphaflega var landið í eigu 
Jófríðarstaða og síðan kaþólsku kirkjunnar. Nokkrar lóðir sem kirkjan seldi eru í 
einkaeign og enn eru örfáar lóðir í eign St. Jósefsspítala og/eða ríkissjóðs. 
 
Umferð 
Suðurbær er 30 km hverfi sem afmarkast af Strandgötu Lækjargötu og 
Reykjanesbraut. 
 

Stígar 
Göngustígar eru milli Suðurgötu og Brekkugötu við Suðurgötu 11 og Brekkugötu 12 
og milli Suðurgötu (Sýslumannsstígur) og Hringbrautar við Suðurgötu 49 og 
Hringbraut 50 og við Suðurgötu 75 og Hringbraut 70. Þá er göngustígur um opið 
svæði milli Hringbrautar og Hlíðarbrautar við Hlíðarbraut 5 og Hringbraut 36. 
Gönguleið milli  Hringbrautar og Ölduslóðar á móts við Melholt heitir Systrastígur. Þá 
er stígur að lóð Flensborgar milli húsa nr. 3 og nr. 5 við Selvogsgötu. 
 
Aldur húsa og friðun 
Í stefnumörkun um húsverndun í Hafnarfirði, sem er fylgiskjal með Aðalskipulagi 
Hafnarfjarðar 2005-2025 (janúar 2002), eru afmörkuð svæði sem byggja aðallega á 
tímaskeiði uppbyggingar og byggðamynstri. Stór hluti skipulagssvæðisins er á svæði  
sem hefur mikla sérstöðu og krefst þess að aðgát sé höfð við breytingar á húsum og 
gæta verður að götumynd raskist ekki.  

Hús við Brekkugötu eru byggð á árunum 1907-1947. Hús sem eru 100 ára eða eldri 
eru friðuð. Þá skal leita álits Minjastofnunar Íslands ef menn hyggjast breyta, flytja 
eða rífa hús sem voru byggð fyrir 1925 (lög nr. 80/2012 um menningarminjar).   
Brekkugata er á  svæði í flokki I samkvæmt stefnumörkun um húsverndun í 
Hafnarfirði sem þýðir að sérstaka aðgát þurfi að viðhafa ef fram koma óskir um 
breytingar á húsunum. 
  
Selvogsgata byggðist á árunum 1923-1948, hús nr. 9 við Holtsgötu er frá 1906 en 
annars byggðist gatan að mestu á árunum 1931-1950. Svæðið milli Suðurgötu og 
Hringbrautar er í flokki II samkvæmt stefnumörkun um húsverndun og þar er þess 
getið að það myndi að mestu tiltölulega samfellda byggð yngri bárujárnshúsa. Þá er 
þar lögð sérstök áhersla á mikilvæga götumynd Selvogsgötu og húsagerðir við hana. 
Á svæðum í flokki I og flokki II verði ekki gert ráð fyrir niðurrifi húsa nema í algjörum 
undantekningartilvikum. Við viðhald og endurbyggingu húsa yrði gerð krafa um 
upprunalegt horf eins og kostur er.  
 
Í stefnumörkuninni er einnig gerð tillaga um að friða hús nr. 41 við Suðurgötu (St. 
Jósefsspítali) sem Guðjón Samúelsson arkitekt teiknaði en húsið var byggt 1926, 
Ölduslóð 38  sem var byggt 1960 og Gísli Halldórsson arkitekt/ Stefán Sigurbentsson 
teiknuðu og Ölduslóð 40 sem var byggt árið 1955 og Sigvaldi Thordarson arkitekt 
teiknaði. 
Auk þeirra húsa sem þegar hafa verið nefnd eða eru friðuð vegna aldurs er gerð 
tillaga um friðun húsa nr.13 við Brekkugötu sem er „eitt glæsilegasta dæmið um 
íslenskan sveitserstíl“  og 25 við Brekkugötu sem er „eitt merkilegasta og 
sérkennilegasta verk steinsteypuklassíkur“ (H.Á. Íslensk byggingararfleifð). 
Flest hús við Ölduslóð, Öldutún, Melholt og Kvíholt og norðurhluta Hringbrautar  eru 
byggð á árunum 1950-1965 og mörg þeirra tví- og þríbýlishús. Þau eru skýr dæmi um 
byggingarstíl þess tímabils. 
 
Skólar 
Skipulagsreiturinn tilheyrir skólahverfi Öldutúnsskóla sem markast af Strandgötu, 
Reykjanesbraut og Lækjargötu.  
 
Hamarinn 
Hamarinn er náttúruvætti sem var friðað árið 1984. Á honum eru jökulrispaðar klappir 
og hann setur mikinn svip á miðbæ Hafnarfjarðar. 
 
Leiksvæði og græn svæði  (Lækjargata, Reykjanesbraut og Strandgata) 
Leik- og útivistarsvæði er á þríhyrndu svæði sem afmarkast af húsum við Holtsgötu, 
Hlíðarbraut og Hringbraut.  
Innan skólahverfisins eru eftirfarandi græn svæði og leiksvæði: Hamarinn sem er 
friðlýst svæði og meðfram Læknum vestan megin eru opin græn svæði en Lækurinn 
er hverfisverndaður.  
Við Flensborgarskóla er gamall róluvöllur sem er leiksvæði.  Við Grænukinn er gamall 
róluvöllur sem er skilgreindur sem grenndarvöllur á deiliskipulagi.  Í deiliskipulagi fyrir 
Jófríðarstaði - Skuld er opið svæði með sleðabrekku.  Deiliskipulag þess svæðis  
gerir einnig ráð fyrir sparkvelli og leiksvæði.  Þar er fjárhúsatóft sem hefur verið 
hverfisvernduð vegna söguminja.  Við Stekkjarhvamm eru 2 leiksvæði.  Við 
Öldutúnsskóla er skólalóð með fjölbreyttu úrvali leiktækja. Þá er leikvöllur við 
leikskólann Kató, Hlíðarbraut 10 og leikskólann Hvamm við Staðarhvamm 23.  

Húsakönnun  
Gerð hefur verið húsakönnunun fyrir hús sem byggð voru 1925 og fyrr.  
 
Fornminjar  
Katrín Gunnarsdóttir fornleifafræðingur MA hefur kannað hvort fornleifar eru á 
svæðinu. Engar fornleifar komu í ljós. Ef til röskunar kemur á svæði þar sem áður lá 
Kaldárstígur milli Hringbrautar og Suðurgötu og nú er Suðurgata 53a og ný lóð við 
Hringbraut, skal tilkynna það til Minjastofnunar Íslands og/eða Byggðasafns 
Hafnarfjarðar. Samkvæmt 24. gr. laga nr. 80/2012 um menningarminjar segir m.a. um 
áður ókunnar  fornminjar að finnist þær undir yfir yfirborði jarðar skal skýra 
Minjastofnun Íslands svo fljótt sem auðið er frá fundinum og skal sá sem stendur fyrir 
framkvæmd stöðva hana án tafar. Minjastofnun Íslands ákveður síðan um framhaldið. 
  
Landslag og sérkenni 
Suðurgatan var áður aðal aðkomuleið til Hafnarfjarðar frá byggðinni suður með sjó. 
St. Jósefsspítali var byggður árið 1926 styrkir byggingin götunmyndina með virðuleik 
sínum. Önnur hús við götuna eru reist á hundrað ára tímabili frá 1886-1989. Byggðin 
nær upp hæðina að klaustrinu og Öldutúnsskóla en efri húsin við Brekkugötu ná að 
Hamrinum sem er friðlýstur.  Götur sem liggja þvert á aðalgöturnar eins og 
Selvogsgata, Holtsgata og Jófríðarstaðavegur eru brattar. 
 
Samkvæmt greinargerð Steinars Björgvinssonar hjá Skógræktarfélagi Hafnarfjarðar 
hafa tré í eftirtöldum görðum á skipulagssvæðinu sérstakt gildi:  
Sitkagreni sem er stórt og mikið og gamall heggur sem er trúlega stærsti heggur 
bæjarins á lóð Brekkugötu 12  . 
Garðahlynur við Suðurgötu 45 sem hefur trúlega verið gróðursettur 1930, glæsileg-
asti hlynur bæjarins. 
Ilmbjörk við Suðurgötu 33 sem er fallegt og stakstætt tré. 
Þrjú reyniviðartré við Suðurgötu 27 sem eru sennilega næstelstu tré bæjarins frá 
1921. 

Deiliskipulagið 
 
Deiliskipulagstillagan er sett fram í greinargerð ásamt deiliskipulagsuppdrætti í mkv. 
1:1000. 
 
Breyting á aðalskipulagi 
Landnotkun á lóð nr. 16 við Hringbraut hefur verið breytt þar sem hún fer að hluta til 
undir umferðamannvirki og er nú á íbúðarsvæði ásamt lóðum nr. 46 og 48 við 
Hringbraut. Einnig hefur landnotkun lóða nr. 39b, 45 og 47 við Suðurgötu, Hlíðarbraut 
8 ásamt lóð nr. 7 við Jófríðarstaðaveg verið breytt og eru þær nú á íbúðarsvæði. 
 
Almennir skilmálar 
 
Eitt af markmiðum deiliskipulagsins er að stuðla að heildstæðu byggða- og götu- 
mynstri í grónu hverfi og tryggja að nýbyggingar og viðbyggingar falli vel að því 
umhverfi sem fyrir er.  Það verður gert með því að virða byggingarstíl núverandi húsa 
og skal þess gætt að nýbyggingar og breytingar á eldri húsum falli vel að umhverfinu. 
Þetta gildir um öll þegar byggð hús á deiliskipulagssvæðinu. Áhersla skal lögð á 
heildarmynd og mælikvarða hins byggða umhverfis.  
Fylgja skal markmiðum stefnu stjórnvalda um íslenskan byggingararf og fram kemur í 
Menningarstefnu í mannvirkjagerð (apríl 2007) sem varðar m.a. að tryggja beri 
verndun og viðhald hins manngerða umhverfis til samræmis við menningarlegt og 
sjónrænt gildi þess. 
 
Hönnun og uppdrættir 
Húsagerðir skulu vera í samræmi við skipulagsskilmála deiliskipulagsins, mæli- og 
hæðarblöð, byggingarreglugerðir og aðrar reglugerðir sem gilda um húsbyggingar.  
Allir hagsmunaaðilar verða að samþykkja framkvæmdir og breytingar á 
hæðasetningu við lóðamörk sem og nýjar girðingar/ skjólveggi.  
 
Lóðir 
Farið var yfir lóðasamninga á svæðinu sem hluta af gerð deiliskipulagsins. Gerðar 
hafa verið tillögur að breytingum á lóðamörkum þar sem það þykir til bóta eða er í 
samræmi við núverandi notkun. Einnig hafa stærðir lóða verið leiðréttar þar sem nú 
er unnt að gera nákvæmai mælingar en þegar elstu lóðaleigusamningarnir voru 
gerðir. Fyrirvari er um að lóðastærðir geti breyst við vinnslu mæliblaða og gildir þá 
mæliblað. 
 
Leiksvæði 
Opið svæði milli húsa við Híðarbraut, Holtsgötu og Hringbaut nýtist til leikja og 
útivistar en aðgengi að því er frá Hlíðarbraut og Hringbraut. Gamli róluvölluinn við 
Flensborgarskóla er leiksvæði og einnig er leikvöllur við leikskólann Kató. Fleiri svæði 
í grenndinni henta til leikja svo sem  Hamarinn, svæðið við Jófríðarstaði og við 
Lækinn. Tryggja ber öruggar gönguleiðir að þessum svæðum. 
 
 
Umferð 
Gatnakerfi Suðurbæjar byggist upp á  safngötu og húsagötum.  Hringbraut er aðal 
umferðargata hverfisins en hún tengist Lækjargötu að austan og Strandgötu að 

vestan.  Hringbraut ber öll einkenni safngötu þar sem hún liggur eftir miðju hverfinu.  
Aðliggjandi húsagötur tengjast henni og flytur þannig umferðina áfram út á 
tengibrautir. 
Suðurbær er skilgreindur sem 30 km hverfi og  afmarkast af Hvammabraut, 
Strandgötu og Lækjargötu.  
Strætó bs ekur eftir Hringbraut og Selvogsgötu/Öldugötu sunnan Hringbrautar.  
Biðstöðvar verða óbreyttar,  það er við Suðurbæjarlaug, við Jófríðarstaðarveg, við 
Flensborg, við Grænukinn, á Selvogsgötu og við Öldutúnsskóla.  Leiðir 1  og 44 
ganga um hverfið. 
Í skipulaginu er gert ráði fyrir breytingum á Hringbraut.  Skipulagið sýnir nýtt  
hringtorg á mótum Selvogsgötu og Hringbrautar. 
 
Almennir skilmálar fyrir öll hús 
Húsgerðir skulu vera óbreyttar.Ekki er heimilt að fjölga eignum í þegar byggðum 
húsum á svæðinu. Deiliskipulagið gerir ráð fyrir að byggja megi við eldri hús í 
hverfinu þar sem það er mögulegt þó þannig að nýtingarhlutfall á einbýlishúsalóðum 
fari ekki yfir 0.45 og á fjölbýlishúsalóðum yfir 0.7 með þeim undantekningum sem 
koma fram í skilmálum fyrir einstakar lóðir. Nýtingarhlutfall fari aldrei yfir það sem 
gefið er upp í töflu í greinargerð þessari.  
Við viðhald og endurbyggingu er gerð krafa um upprunalegt horf eins og kostur er.  
Efni og útlit þakklæðninga haldist óbreytt og leitast skal við að halda upprunalegri 
áferð á veggjum.  
 
Ekki er gert ráð fyrir niðurrifi húsa nema í undantekningartilvikum. Við byggingu nýrra 
húsa og viðbygginga skal taka mið af mælikvarða og hlutföllum byggðarinnar, 
yfirbragði hennar og sérkennum. Áður en veitt er leyfi fyrir niðurrifi húsa skulu 
uppdrættir að nýbyggingu liggja fyrir. Komi nýtt hús í stað húss sem hefur horfið skal 
rúmmál og mænishæð þess ekki vera meira en þess húss sem fyrir var.  
 
Leitast er við að gera ráð fyrir bílastæðum innan lóðar og bílgeymslu þar sem það er 
mögulegt. 
 
Hverfisvernd 
Hverfisvernd er ætlað að vernda sérkenni eldri byggðar, annarra menningar-
sögulegra minja eða náttúruminja. 
Samkvæmt stefnumörkun um húsverndun í Hafnarfirði er Selvogsgata í sérflokki þar 
sem götumynd er sérstök svo og fjölbýlishús norðan götu. Deilskipulagið gerir ráð 
fyrir að hverfisvernda götumyndina en það þýðir óheimilt er að breyta yfirborði húsa 
og ekki heimilt að rífa hús nema í undantekningartilvikum. Halda skal í steyptar 
girðingar sem einkenna norðurhlið götunnar eins vel og unnt er.  Engar viðbyggingar 
eða breytingar á götuhlið húsanna né girðingum verða heimilaðar nema að 
undangengnu samþykki Minjastofnunar Íslands og Byggðasafns Hafnarfjarðar. 
 
Húsaröðin frá nr. 7-25 austan Suðurgötu frá fyrri hluta síðustu aldar er í Sveitser- og 
nýklassískum stíl verður hverfisvernduð. Hverfisverndin felst í að ekki má breyta útliti 
eða formi húsa frá upprunalegu útliti. Þar sem viðbyggingar eru leyfðar skulu þær 
vera í samræmi við húsið og götumyndina í heild sinni. 
 
Valmaþök á húsum við Hringbraut, Ölduslóð og Öldutún eru einkennandi fyrir svæðið 
og  fyrir þann stíl sem var algengur um miðbik síðustu aldar. Götumyndir eru víða 

heillegar þar sem húsaraðir eru svipaðar beggja vegna götu. Hvefisverndin felst í að 
þakform húsanna haldist óbreytt, þakbrúnir haldist og ef þak er endurnýjað skal þess 
gætt að stærð kvista sé hófleg og þakklæðning báruð. 
 
Skilmálar um viðbyggingar 
Viðbygging skal taka mið af mælikvarða og hlutföllum byggðarinnar umhverfis, 
yfirbragði hennar og sérkennum og má ekki í hlutföllum/stærð, útliti eða gerð bera 
grunngerð hússins ofurliði. Stærð viðbyggingar getur aldrei orðið meiri en 10% af 
grunnfleti viðkomandi hæðar og ekki hærri efsta plata hússins. 
Viðbygging falli að stíl hússins bæði varðandi útlit og efnisval. Sama gildir um svalir. 
Viðbygging hafi sem minnst áhrif á útsýni, auki ekki skuggavarp né skerði óeðlilega 
umhverfisgæði nágranna. Viðbygging nái aldrei nær lóðamörkum aðliggjandi lóðar en 
þrjá metra. 
Viðbygging má ekki hafa áhrif á bílastæði innan lóðar 
Þar sem heimilt er að byggja kvist má lengd hans aldrei vera meiri en helmingur af 
lengd langhliðar. 
 
Skilmálar fyrir bílskúra 
Heimilt er að reisa bílskúr innan byggingarreits á lóðum þar sem sýndur er byggingar-
reitur fyrir hann, Hámarksstærð 4.2 m x 7 m. Hámarksvegghæð við aðliggjandi lóða-
mörk er 2.8 m. Þar sem tvær bílgeymslur eru á samsíða lóðum er heimilt að hafa 
mænisþak á lóðamörkum, mænir þó aldrei hærri en 3.2 m. Heimilt er að hnika um 
10% frá byggingarreit bílskúrs og stærð ef þurfa þykir ef meðeigendur og lóðarhafar 
aðliggjandi lóða samþykkja það. 
 
Frágangur lóða, gróður og girðingar 
Frágangur lóða skal vera í samræmi við samþykkta aðaluppdrætti og kafla 6.2 í 
byggingarreglugerð 112/2012. Lóðarhafar skulu fylgja L- og G-tölum sem eru á mæli- 
og hæðarblaði þar sem þau eru fyrirliggjandi. Flái skal ekki vera brattari en 1:3 og 
skal enda a.m.k. 1 m frá lóðarmörkum aðliggjandi lóða. Girðingar á lóðarmörkum og 
við götu verði ekki hærri en 1.2 m og sama gildir um gróður á lóðarmörkum. 
 
 
 
SÉRSKILMÁLAR FYRIR EINSTAKAR GÖTUR 
 
Brekkugata 
Hús nr. 5, 8, 9, 10, 11 og 12, við Brekkugötu  voru byggð 1925 eða fyrr og er skylt að 
leita álits hjá Minjastofnun Íslands  með minnst sex vikna fyrirvara ef eigendur þeirra 
hyggjast breyta þeim, flytja þau eða rífa (lög nr. 80/2012).  
Hús sem eru eldri en hundrað ára eru friðuð samkvæmt 29. gr. laga um menningar-
minjar nr. 80/2012. Óheimilt er að raska þeim, spilla eða breyta, rífa þau eða flytja úr 
stað nema með leyfi Minjastofnunar Íslands. 
Við Brekkugötu  5 – 16 er nær samfelld byggð bárujárnsklæddra timburhúsa frá fyrri  
hluta 20. aldar sem hefur mikið varðveislugildi. Það þarf því sérstaka aðgát við 
breytingar á þessum húsum. Engar breytingar leyfðar á þeirri hlið húsa sem snýr að 
götu og hefðu áhrif á götumyndina nema ef verið er að færa útlit til upprunalegs 
horfs. 
Við Brekkugötu 18- 26 eru húsin steypt, standa þétt við götuna og nýtingarhlutfall 
hátt. Þar eru því litlir möguleikar til stækkunar. 

Byggingarreitur á lóð nr. 22 er fyrir einnar hæðar viðbyggingu við kjallara hússins og 
nær að lóðamörkum húss nr. 20. 
Þakhæð allra húsa við Brekkugötu haldist óbreytt. 
Ástæða þykir til að halda í sitkagreni og gamlan hegg á lóð nr.12. Hafa skal samband 
við garðyrkjustjóra Hafnarfjarðarbæjar áður en hreyft er við þeim. 
 
Hverfisvernd við Brekkugötu 
Óheimilt er að breyta yfirborði húsa og ekki er heimilt að rífa hús nema í undan-
tekningartilvikum. Við byggingu nýrra húsa verður að taka mið af mælikvarða og 
hlutföllum byggðarinnar. Við viðhald og endurbyggingu húsa er gerð krafa um 
upprunalegt horf eins og kostur er. 
 
Hlíðarbraut 
Öll íbúðarhúsin nema Hlíðarbraut 6-8 eru einbýlishús. 
Hús nr 2 og 3 við götuna eru byggð fyrir 1925 og er skylt að leita álits hjá 
Minjastofnun Íslands  með minnst sex vikna fyrirvara ef eigendur þeirra hyggjast 
breyta þeim, flytja þau eða rífa (lög nr. 80/2012).  
Götumynd austan götu er nokkuð heilleg og ber að varðveita hana með því að ekki 
verður heimilt að breyta götuhlið húsa hvað varðar ytra yfirborð nema ef verið er að 
færa útlit til upprunalegs horfs.  
Þá er ástæða til að halda í birkitré við Hlíðarbraut 1. Hafa skal samband við 
garðyrkjustjóra Hafnarfjarðarbæjar áður en hreyft er við því. 
 
Holtsgata 
Meðalstærð lóða við Holtsgötu er 290 m2 og meðalstærð íbúða 100 m2 en 
meðalnýtingarhlutfall lóðanna er 0.64. Flest húsin norðan götu eru einbýli, þau 
vestustu byggð  á árunum 1931-1950, efsta og nýjasta húsið var byggt 1960. 
 
Elsta húsið við götuna er nr. 9 er byggt árið 1906. Það er skylt að leita álits hjá  
Minjastofnun Íslands  með minnst sex vikna fyrirvara ef eigendur þess hyggjast 
breyta, flytja eða rífa  húsið (lög nr. 80/2012). 
Ekki er heimilt að hækka mænishæð íbúðarhúsa en heimilt er að byggja kvisti. Lengd 
þeirra má ekki vera meiri en helmingur af lengd langhliðar hússins. 
Að öðru leyti gilda almennir skilmálar. 
 
Ástæða þykir til að halda í gullregn á lóð nr. 17 og skal hafa samband við 
garðyrkjustjóra Hafnarfjarðarbæjar áður en hreyft yrði við því. 
 
Hringbraut 
Elsta húsið við götuna er nr. 66 er byggt árið 1907. Það er skylt að leita álits hjá  
Minjastofnun Íslands  með minnst sex vikna fyrirvara ef eigendur þess hyggjast 
breyta, flytja eða rífa  húsið (lög nr. 80/2012). 
 
Flest húsin eru tví- eða þríbýlishús byggð á árunum 1945-1965. Ekki er heimilt að 
breyta grunngerð húsanna né þakformi t.d. verði einhalla þak áfram einhalla og þök 
með mæni hafi áfram mæni. Valmi er á þökum húsa  nr.  32, 34, 36, 38, 60 og 62. 
Við endurnýjun þeirra skal þakform þeirra og þakkantur haldast og þau klædd báraðri 
klæðningu. Hæð mænis má mest verða 380 sm frá efstu plötu. Kvistir skulu vera 
a.m.k. 80 sm frá útveggjum húss og ekki vera hærri en 290 sm frá steyptri plötu. 
Þakgerð og þakhæð annarra húsa haldist óbreytt. 

Ný lóð er gerð á Hringbraut 54a þar sem áður var Kaldárstígur en á neðri hluta hans 
var gerð lóð nr. 53a við Suðurgötu. Lóðin er hún ætluð fyrir flutningshús. Heimilt er að 
hlaða og/eða steypa kjallara undir slíkt hús, gólfkóti ákvarðast á hæðablaði. 
 
Samkvæmt athugun vegna fornleifa er skylt að tilkynna Minjastofnun Íslands og/eða 
Byggðasafni Hafnarfjarðar  áður en framkvæmdir hefjast á lóð Suðurgötu 54a. 
Í 24. gr. laga nr. 80/2012 um menningarminjar segir m.a. um áður ókunnar  fornminjar 
að finnist þær undir yfir yfirborði jarðar skal skýra Minjastofnun Íslands svo fljótt sem 
auðið er frá fundinum og skal sá sem stendur fyrir framkvæmd stöðva hana án tafar. 
Minjastofnun Íslands ákveður síðan um framhaldið. 
 
Ástæða þykir til að halda í garðahlyn á lóð nr. 68 og skal hafa samband við 
garðyrkjustjóra Hafnarfjarðarbæjar áður en hreyft er við honum. 
 
Árið 2009 var samþykkt stækkun á húsi á lóð nr. 30. Byggingarreitur á lóð sýnir 
þessa stækkun. 
 
Hverfisvernd við Hringbraut 
Valmaþök á húsum eru einkennandi fyrir þann stíl sem var algengur um miðbik 
síðustu aldar. Hvefisverndin felst í að þakform húsanna haldist óbreytt og ef þak er 
endurnýjað skal þess gætt að stærð kvista sé hófleg og þakklæðning báruð. 
 
Jófríðarstaðavegur 
Neðstu húsin næst götu eru byggð á fyrsta tug 19. aldar. Hús nr. 7, 9 og 15 eru friðuð 
samkvæmt 29. gr. laga um menningarminjar nr. 80/2012. Óheimilt er að raska þeim, 
spilla eða breyta, rífa þau eða flytja úr stað nema með leyfi Minjastofnunar Íslands.  
Götumyndina er einstök og verða engar breytingar leyfðar á þeirri hlið húsa sem snýr 
að götu frá húsi nr. 6 og að húsi nr. 17 nema með samþykki Minjastofnunar Íslands 
og Byggðasafns Hafnarfjarðar.  Byggingarlína við götu haldist óbreytt svo og 
yfirborðsefni þaks og veggja.  
 
Selvogsgata 
Meðalstærð lóða við sunnanverða Selvogsgötu er 318 m2 en flestar eru þær 196-225 
m2. Meðalstærð íbúða í þessum húsum er um 95 m2. Norðan götunnar eru fjögur 
fjölbýlishús byggð 1934 en þau eru fyrstu verkamannabústaðirnir sem reistir voru í 
Hafnarfirði. Fimmta fjölbýlishúsið er á lóð nr. 21,  byggt 1948.  
Meðalnýtingarhlutfall lóða sunnan götu er 0.63 en fjölbýlishúsalóða norðan götu er 
0.58. 
 
Halda skal núverandi yfirborði/klæðningu húsa óbreyttu og við viðhald og endurbygg-
ingu er gerð krafa um upprunalegt horf eins og kostur er. Ekki er gert ráð fyrir niðurrifi 
húsa nema í undantekningartilvikum og komi nýtt hús í stað húss sem hefur horfið 
skal rúmmál og mænishæð þess ekki vera meira en þess húss sem fyrir var. 
 
Þrjú húsanna við götuna, nr. 1, 3 og 6, voru byggð 1925 eða fyrr og er skylt að leita 
álits hjá Minjastofnun Íslands  með minnst sex vikna fyrirvara ef eigendur þeirra 
hyggjast breyta þeim, flytja þau eða rífa (lög nr. 80/2012).  
 
 



13 
 

 
Selvogsgata 1:  Samkvæmt gildandi deiliskipulagi fyrir lóð nr. 1 er heimilt að byggja 
eina hæð við kjallara hússins með flötu þaki  innan byggingarreits, hæð hans getur 
mest verið 65 sm yfir núverandi götuhæð. Þá er heimilt að reisa viðbyggingu við 1. 
hæð, grunnflötur 2.1 m x 4 m. Hún skal hafa mæni og sama þakhalla og núverandi 
hús.  
 
Hverfisvernd Selvogsgötu: 
Götumynd Selvogsgötu verði hverfisvernduð þannig að allar breytingar á byggðinni 
skulu skoðast sem hluti af heild og hvert tilfelli metið sérstaklega. Steyptar girðingar  
einkenna norðurhlið götunnar og  skal halda í þær eins og unnt er. Óheimilt er að 
breyta yfirborði húsa og ekki er heimilt að rífa hús nema í undantekningartilvikum. 
Breytingar á götuhlið húsanna og girðingum eru háðar samþykki Minjastofnunar 
Íslands og Byggðasafns Hafnarfjarðar. 
 
Suðurgata 
Hús nr. 9, 11, 15, 25, 31, 33, 35, 35b,45, 47, 67 og 74 við Suðurgötu  voru byggð 
1925 eða fyrr og er skylt að leita álits hjá Minjastofnun Íslands  með minnst sex vikna 
fyrirvara ef eigendur þeirra hyggjast breyta þeim, flytja þau eða rífa (lög nr. 80/2012).  
Hús sem eru eldri en hundrað ára eru friðuð samkvæmt 29. gr. laga um menningar-
minjar nr. 80/2012. Óheimilt er að raska þeim, spilla eða breyta, rífa þau eða flytja úr 
stað nema með leyfi Minjastofnunar Íslands. 
Verkamannabústaðir nr. 75-85 við Suðurgötu voru byggðir 1949. Halda skal útliti ytra 
byrðis þeirra, tröppum, gluggum, þakkanti og þakformi í upprunalegri mynd.  
 
Suðurgata 55: Hámarksstærð bílgeymslu er 4.6 x 7.5 m. 
 
Aldur og byggingarstíll húsa austan Suðurgötu er mjög breytilegur. Elsta húsið, 
Suðurgata 11, er byggt 1886 og það yngsta Suðurgata 61 frá 1961. Nokkur hús sem 
samkvæmt töflu eru skráð yngri í fasteignaskráningu en elsti hluti þeirra er 
raunverulega. Þetta er þar sem viðbygging er stærri en upprunalega húsið var.   
 
Götumynd frá Suðurgötu 9 að Selvogsgötu er heilsteypt og falleg og skal varðveita 
hana. Ekki er heimilt að hækka mæni á þessum húsum. Þá skal varðveita steypt 
grindverk við götu framan við hús nr. 23 -27.  
 
Byggðin frá Selvogsgötu að horni Suðurgötu 88 er sundurleitari og ástand húsanna 
misgott. Suðurgata 41, St. Jósefsspítali er glæsilegast. Skipulagið gerir ráð fyrir að 
byggingin verði friðuð. Þegar þetta skipulag er unnið er enn óvissa um framtíðar-
notkun byggingarinnar. Gildandi aðalskipulagi gerir ráð fyrir þjónustustofnun og eru 
ekki áform um að breyta því. Aðkomuleiðum að lóð er ekki breytt. Kvöð verður á 
lóðinni um aðkomu að bílgeymslu á lóð Jófríðarstaðavegar nr. 6.  
 
Ástæða þykir til að halda í eftirtalin tré: Þrjú reyniviðartré við Suðurgötu 27 sem eru 
sennilega næstelstu tré bæjarins frá 1921, garðahlyn á horni Suðurgötu og 
Selvogsgötu, ilmbjörk við Suðurgötu 33 sem er fallegt og stakstætt tré og garðahlyn 
við Suðurgötu 45 sem hefur trúlega verið gróðursettur 1930. Þá eru einnig 
hrossakastanía, ölur og gullregn við nr. 47 þess virði að halda í. Hafa skal samband 
við garðyrkjustjóra Hafnarfjarðarbæjar áður en hreyft er við þessum trjám. 

Hverfisvernd við Suðurgötu 
Húsaröðin frá nr. 7 til nr. 25 austan við Suðurgötu verður hverfisvernduð.  
Hverfisverndin felst í að ekki má breyta útliti eða formi húsa frá upprunalegu útliti og 
formi þeirra. Þar sem viðbyggingar eru leyfðar skulu þær vera í samræmi við húsið og 
götumyndina í heild sinni.  
Þá er byggð yngri bárujárnshúsa við Suðurgötu hverfisvernduð þannig að ekki má 
breyta útliti eða formi húsa frá upprunalegu útliti og formi þeirra. Þar sem 
viðbyggingar eru leyfðar skulu þær vera í samræmi við húsið og götumyndina í heild 
sinni. 
 
Ölduslóð 
Húsin voru byggð á árunum 1953-1965 og eru flest tvíbýlishús. Óheimilt er að breyta 
þakgerð á húsum við götuna svo að byggingarstíll húsanna raskist ekki og við 
endurnýjun þeirra skal þakform þeirra og þakkantur haldast og þakklæðning haldist 
óbreytt. Kvistir á húsum með valmaþökum skulu vera a.m.k. 80 sm frá útveggjum 
húss og ekki vera hærri en 290 sm frá seyptri plötu. Hæð mænis má mest verða 380 
sm frá efstu plötu. Kvistir á húsum með mænisþaki skulu aldrei vera lengri en 
helmingur af lengd langhliðar. 
 
Ölduslóð 38 sem var byggt 1960 og Stefán Sigurbetsson/Gísli Halldórsson arkitekt 
teiknuðu og Ölduslóð 40 sem var byggt árið 1955 og Sigvaldi Thordarson arkitekt 
teiknaði eru einstaklega góð dæmi um módernisma 20. aldarinnar og verðugir 
fulltrúar síns tíma. Engar viðbyggingar eða breytingar á útliti húsanna verða 
heimilaðar nema að undangengnu samþykki Minjastofnunar Íslands og Byggðasafns 
Hafnarfjarðar. 
 
Hverfisvernd við Ölduslóð 
Valmaþök á húsum eru einkennandi fyrir þann stíl sem var algengur um miðbik 
síðustu aldar. Hvefisverndin felst í að þakform húsa með valmaþak haldist óbreytt og 
ef þak er endurnýjað skal þess gætt að stærð kvista sé hófleg og þakklæðning báruð. 
 
Öldutún, Melholt og Kvíholt 
Flest húsin eru tvíbýlishús byggð árunum 1955-1965. 
Valmi er á þökum húsa  nr.  8, 10, 18  og 20 við Öldutún og nr. 6 við Melholt. Við 
endurnýjun þeirra skal grunnform þeirra haldast óbreytt Við endurnýjun þeirra skal 
þakform þeirra og þakkantur haldast. Hæð mænis má mest verða 380 sm frá efstu 
plötu. Kvistir skulu vera a.m.k. 80 sm frá útveggjum húss og ekki vera hærri en 290 
sm frá seyptri plötu. Þakgerðir og þakhæð annarra húsa haldist óbreytt. 
Ástæða þykir til að halda í gullgregn á lóðum nr. 8 og 10 við Öldutún. Hafa skal 
samband við garðyrkjustjóra Hafnarfjarðarbæjar áður en hreyft er við þeim. 
 
Hverfisvernd við Öldutún 
Valmaþök á húsum eru einkennandi fyrir þann stíl sem var algengur um miðbik 
síðustu aldar. Hvefisverndin felst í að þakform húsa með valmaþak haldist óbreytt og 
ef þak er endurnýjað skal þess gætt að stærð kvista sé hófleg og þakklæðning báruð. 

